
ADOLAT VA IJTIMOIY ADOLAT PRINSIPLARINING FARQLI 
JIHATLARI: NAZARIY-HUQUQIY TAHLIL

Shokirova-Inomjonova Mashxuraxon Gʻayratjon qizi,
Toshkent davlat yuridik universiteti 

Davlat va huquq nazariyasi shoʻbasi oʻqituvchisi 
ORCID: https://orcid.org/0009-0009-4884-3086 

e-mail: mashhurainomjonova2002@gmail.com

Annotatsiya. Ushbu maqolada adolat va ijtimoiy adolat prinsiplarining oʻzaro bogʻliqligi hamda ularning 
mazmun-mohiyatiga koʻra farqli jihatlari nazariy-huquqiy jihatdan tahlil qilingan. Tadqiqotda adolat prinsipi 
umumhuquqiy, keng qamrovli va universal tushuncha sifatida ochib berilgan boʻlsa, ijtimoiy adolat prinsipi 
esa ijtimoiy davlat va ijtimoiy institutlar faoliyatiga xizmat qiluvchi maxsus mezon sifatida baholangan. 
Muallif tomonidan mazkur prinsiplarning mohiyati, obyekti va qamrov darajasi qiyoslanib,  ularning oʻziga 
xos xususiyatlari nazariy jihatdan asoslab berilgan. Maqolada xorijlik olimlarning ilmiy qarashlari va sud 
pretsedentlaridan faol foydalangan holda, dastlab adolat tushunchasining taqsimlovchi, tuzatuvchi, protsessual 
va tarbiyaviy jihatlari yoritilgan. Keyingi bosqichda esa ijtimoiy adolat shunchaki adolat tushunchasining sinonimi 
emas, balki jamiyatda barqarorlikni taʼminlovchi va davlat siyosati darajasida namoyon boʻluvchi fenomen ekanligi 
ilmiy asoslab berilgan. Shu bilan birga, koʻtarilgan mavzuni tadqiq qilish davomida bir qator ilmiy va amaliy 
xulosalarga kelindi. Xususan, adolat va ijtimoiy adolat prinsiplari oʻzaro bogʻliq va bir-birini toʻldirib tursa-da, 
mazmun jihatdan turli tushunchalar hisoblanadi. Adolat qonuniylik, xolislik va tenglik muhitini yaratishga 
qaratilgan umumhuquqiy prinsip boʻlsa, ijtimoiy adolat davlat va jamiyat munosabatlarini muvozanatlashtirib, 
shaxslar oʻrtasida ijtimoiy barqarorlikni taʼminlovchi uning maxsus koʻrinishidir.

Kalit soʻzlar: ijtimoiy davlat, jamiyat, tenglik, ijtimoiy adolat, resurslar taqsimoti, umumfarovonlik, 
mutanosiblik, legitimlik

ОТЛИЧИТЕЛЬНЫЕ ОСОБЕННОСТИ ПРИНЦИПОВ СПРАВЕДЛИВОСТИ И СОЦИАЛЬНОЙ 
СПРАВЕДЛИВОСТИ: ТЕОРЕТИКО-ПРАВОВОЙ АНАЛИЗ

Шокирова-Иномжонова Машхурахон Гайратжон кизи,
преподаватель сектора теории государства и права

Ташкентского государственного юридического университета

Аннотация. В данной статье с теоретико-правовых позиций проанализированы взаимосвязь 
принципов справедливости и социальной справедливости, а также их отличительные особенности 
по содержанию и сущности. В исследовании принцип справедливости раскрывается как общеправовая, 
всеобъемлющая и универсальная категория, тогда как принцип социальной справедливости 
рассматривается в качестве специального критерия, служащего деятельности социального 
государства и социальных институтов. Автором проведено сопоставление сущности, объекта 
и сферы действия указанных принципов, а также теоретически обоснованы их специфические 
особенности. В статье на основе широкого использования научных взглядов зарубежных учёных 
и судебных прецедентов последовательно раскрываются распределительный, корректирующий, 
процессуальный и воспитательный аспекты понятия справедливости. На следующем этапе 
исследования научно обосновывается, что социальная справедливость является не просто синонимом 
понятия справедливости, а самостоятельным феноменом, обеспечивающим стабильность в 

обществе и проявляющимся на уровне государственной политики. Вместе с тем в ходе исследования 
рассматриваемой проблемы был сформулирован ряд научных и практических выводов. В частности, 
установлено, что принципы справедливости и социальной справедливости, несмотря на их 
взаимосвязанность и взаимодополняемость, представляют собой различные по содержанию категории. 
Если справедливость выступает общеправовым принципом, направленным на обеспечение законности, 
беспристрастности и равенства, то социальная справедливость представляет собой его специальную 
форму, обеспечивающую баланс отношений между государством и обществом, а также социальную 
стабильность между различными группами населения.

Ключевые слова: социальное государство, общество, равенство, социальная справедливость, 
распределение ресурсов, общественное благосостояние, соразмерность, легитимность

DIFFERENT ASPECTS OF THE PRINCIPLES OF JUSTICE AND SOCIAL JUSTICE: 
THEORETICAL AND LEGAL ANALYSIS

Shokirova-Inomjonova Mashkhurakhon Gayratjon kizi,
Lecturer of the Department of Theory of State and Law,

Tashkent State University of Law

Abstract. This article provides a theoretical and legal analysis of the interconnectedness of the principles of 
justice and social justice, as well as their substantive differences. In the study, the principle of justice is revealed as 
a general legal, comprehensive and universal concept, and the principle of social justice is evaluated as a special 
criterion that serves the activities of the social state and social institutions. The author compares the essence, 
object, and scope of these principles and theoretically substantiates their speci�ic characteristics. The article �irst 
highlights the distributive, corrective, procedural, and educational aspects of the concept of justice, actively utilizing 
the scienti�ic views of foreign scholars and court presidents. At the next stage, it is scienti�ically substantiated 
that social justice is not merely a synonym for the concept of justice, but a phenomenon that ensures stability in 
society and manifests at the level of state policy. At the same time, a number of scienti�ic and practical conclusions 
were drawn during the study of the raised topic. In particular, although the principles of justice and social justice 
are interconnected and complement each other, they are different concepts in terms of content. While justice is a 
general legal principle aimed at creating an environment of legality, objectivity, and equality, social justice is a 
special form of justice that balances relations between the state and society and ensures social stability between 
individuals.

Keywords: social state, society, equality, social justice, resource distribution, universal prosperity, 
proportionality, legitimacy

Kirish
Maʼlumki, adolat prinsipi ijtimoiy davlatda 

huquqiy munosabatlar, davlat boshqaruvi va sud 
amaliyotining asosiy hamda poydevor mezonla-
ridan biri hisoblanadi. Zero, davlat tomonidan 
qabul qilinayotgan normativ-huquqiy hujjatlar 
yoki vakolatli subyektlar tomonidan chiqarilayot-
gan huquqni qoʻllash hujjatlari fuqarolar uchun 
shunchaki majburiy qoida boʻlibgina qolmay, 
balki jamiyat aʼzolari tomonidan adolatli deb tan 
olingandagina legitimlikka, huquqiy barqaror-
likka va fuqarolarning davlatga nisbatan ijtimoiy 
ishonchiga zamin yaratadi. 

Adolat tamoyili mazmun jihatdan murakkab 
va keng qamrovli tushuncha boʻlib, u huquqiy 
kontekstda sud qarorlarining xolisligini, davlat 

tomonidan taqdim etilayotgan imkoniyatlar 
tengligini, huquq va majburiyatlarning oʻzaro 
muvozanatini hamda sodir etilgan huquqbuzarlik 
uchun javobgarlikning mutanosibligini anglatadi. 
Shu nuqtayi nazardan, bugungi barqaror rivojla-
nish sharoitida ijtimoiy adolat prinsipi umumiy 
adolat fenomenining alohida va muhim koʻrinishi 
sifatida namoyon boʻlmoqda. 

Adolat prinsipidan farqli ravishda ijtimoiy 
adolat prinsipi mavjud ijtimoiy neʼmatlar, imti-
yoz va imkoniyatlarni toʻgʻri taqsimlagan holda, 
taʼlim, ijtimoiy himoya va insonning boshqa 
hayotiy ehtiyojlarini qondirishga qaratilgan 
boʻlib, u davlatning ijtimoiy funksiyasini samarali 
bajarish mexanizmi sifatida tavsi�lanadi. Jumla-
dan, Oʻzbekiston Respublikasi Konstitutsiyasining 



12.00.01 – DAVLAT VA HUQUQ NAZARIYASI VA TARIXI. 
HUQUQIY TA’LIMOTLAR TARIXI

24 YURIDIK FANLAR AXBOROTNOMASI / ВЕСТНИК ЮРИДИЧЕСКИХ НАУК / REVIEW OF LAW SCIENCES E-ISSN 2181-1148
ISSN 2181-919Х

2026-YIL MAXSUS SON
VOLUME 10 

SPECIAL ISSUE / 2026

14-moddasida ham mazkur mazmun oʻz aksini 
topgan: unda davlat oʻz faoliyatini inson faro-
vonligini va jamiyatning barqaror rivojlanishini 
taʼminlash maqsadida qonuniylik, ijtimoiy adolat 
va birdamlik prinsiplari asosida amalga oshirishi 
mustahkamlab qoʻyilgan. (Republic of Uzbekistan, 
2023) Bu esa ijtimoiy adolat prinsipiga nafaqat 
huquqiy tushuncha, balki oliy darajadagi konsti-
tutsiyaviy prinsip sifatida yondashish maqsadga 
muvo�iqligini koʻrsatadi. 

Tahlil qilinayotgan mavzuning dolzarbligi 
shundaki, “adolat” va “ijtimoiy adolat” tushun-
chalari amaliyotda koʻp hollarda sinonim sifatida 
talqin etiladi. Biroq ushbu ikki prinsip oʻzaro 
bogʻliq va bir-birini toʻldirib tursa-da, oʻz obyekti, 
qamrov darajasi, qoʻllanilish sohasi va pirovard 
maqsadi jihatdan tubdan farq qiladi. Mazkur 
farqli jihatlarni anglash esa konstitutsiyaviy hu-
quq, mehnat huquqi, inson huquqlari va ijtimoiy 
taʼminot huquqi kabi sohalar uchun muhim naza-
riy-amaliy ahamiyatga ega. 

Adolat tushunchasi yuzasidan xorijiy ilmiy 
manbalarda turlicha qarashlar mavjud. Xususan, 
Stenford falsafa ensiklopediyasida adolat tushun-
chasi axloq, huquq, siyosat va falsafaning asosiy 
tushunchalaridan biri sifatida eʼtirof etilib, u 
nafaqat neʼmatlarni taqsimlash, balki tuzatuvchi 
adolat, jazolovchi va protsessual adolat mezonlari 
bilan ham uzviy bogʻliqligi taʼkidlanadi. (Miller, 
2026) Oʻz navbatida, taqsimlovchi (distributive)
adolat gʻoyasi ijtimoiy adolat tushunchasini 
anglashda muhim hisoblanadi. Ushbu yondashuv 
jamiyat aʼzolari oʻrtasida imkoniyatlar, huquq 
va majburiyatlar, imtiyozlar hamda moddiy 
neʼmatlarning qay darajada mutanosib taqsimla-
nishini ifodalaydi. (Allingham, n.d.).

David Miller ijtimoiy adolatni anglashda uch 
asosiy mezonga toʻxtalib, ular sifatida mutano-
siblik, ehtiyoj va tenglikni koʻrsatadi. Millerning 
�ikricha, yuzaga keladigan barcha ijtimoiy mu-
nosabatlarga faqat bitta umumiy mezon bilan 
yondashish kutilgan samarani bermaydi. Masa-
lan, ijtimoiy yordam sohasida – ehtiyoj, mehnat 
huquqi sohasida – munosiblik, fuqarolik huquqi 
sohasida esa tenglik asosiy mezon sifatida belgi-
lanishi maqsadga muvo�iqdir (Miller, 2002). 

Yana bir olim Jon Roulz esa ijtimoiy adolatni 
jamiyatning institutsional tizimi bilan bogʻlaydi. 
U huquqiy tizim, iqtisodiy institutlar va ijtimoiy 
himoya mexanizmlari jamiyatdagi shaxslarning 

hayotiy imkoniyatlari darajasiga bevosita taʼsir 
koʻrsatishini isbotlab bergan. Bu orqali Roulz 
adolat nafaqat individual mezon, balki ijtimoiy 
institutlar faoliyatini baholovchi omil ekanligini 
ochib beradi. Oʻzining “Adolat nazariyasi” asarida 
u ijtimoiy adolat tamoyillarini shartnomaviy 
konsepsiya sifatida taqdim etar ekan, buni “jami-
yatning asosiy tuzilmasi, yaʼni yirik ijtimoiy insti-
tutlarning fundamental huquq va majburiyatlarni 
qanday taqsimlashi hamda ijtimoiy hamkorlikdan 
keladigan imtiyozlarning boʻlinishini qanday bel-
gilashi” nuqtayi nazaridan asoslaydi. Muallif taklif 
etgan taqsimot nazariyasi ikki asosiy tamoyilga 
tayanadi. Birinchi va ustuvor tamoyil – taqsim-
lash jarayonida inson erkinliklarini qatʼiy saqlab 
qolish boʻlsa, ikkinchi tamoyilga koʻra, jamiyatda 
ruxsat etiladigan har qanday tengsizlik faqat 
jamiyatning eng kam imtiyozli aʼzolariga foyda 
keltirgan taqdirdagina legitim deb tan olinishi 
mumkin (Rawls, 1971). 

Oʻz navbatida, F. Hayek “ijtimoiy adolat” tu-
shunchasiga nisbatan tanqidiy yondashadi. U bu 
tushunchani bozor jarayonlari natijasiga sunʼiy 
va axloqiy nuqtayi nazardan baho berishga uri-
nish deb hisoblaydi. S. Lyuks Hayekning mazkur 
gʻoyalarini tahlil qilgan holda, ijtimoiy adolat kon-
sepsiyasi tarafdorlari ushbu tushunchaning aniq 
mazmuni, mezonlari va qoʻllanish chegaralarini 
yanada qatʼiyroq asoslashlari lozimligini ilgari 
suradi (Lukes, 1997).

Ijtimoiy adolat masalasi oʻzbek huquqshunos 
olimlari tomonidan ham atro�licha tahlil qilingan. 
Jumladan, akademik A. Saidovning taʼkidlashicha, 
inson huquqlari, huquqiy davlat va fuqarolik 
jamiyatini barpo etishda ijtimoiy adolat tamoyili 
alohida oʻringa ega boʻlib, u huquqning maqsadi 
va mazmunini belgilab beruvchi fundamental 
qadriyat sifatida gavdalanadi. Shu nuqtayi nazar-
dan, huquqiy davlatda inson huquqlari va erkin-
liklarining izchil taʼminlanishi ijtimoiy adolatni 
qaror toptirishning muhim shartlaridan biri sana-
ladi. Xususan, X.T. Odilqoriyev huquqning ijtimoiy 
tan olinishi uning inson manfaatlari va jamiyat 
ehtiyojlariga mutanosibligi bilan belgilanishini 
hamda ijtimoiy adolat huquqiy tartibga solish 
samaradorligini baholovchi muhim mezonlar-
dan biri ekanligini asoslab bergan (Odilqoriyev, 
2018). Shuningdek, Sh. Yusupov va boshqa hu-
quqshunoslar ijtimoiy adolatni davlatning ijtimo-
iy funksiyasi bilan bogʻliqlikda tahlil qilib, aholi-

ning ijtimoiy himoyaga muhtoj qatlamlariga teng 
imkoniyatlar yaratish, ularni qoʻllab-quvvatlash 
va ijtimoiy kafolatlar taqdim etish orqali mazkur 
prinsip oʻzining amaliy ahamiyatini namoyon 
etishini qayd etganlar.

Yuqoridagi olimlarning ijtimoiy adolat va ado-
lat tamoyili xususidagi qarashlari qiyoslanganda, 
oʻzbek huquqshunoslari ushbi fenomenning 
institutsional va amaliy jihatlariga koʻproq urgʻu 
berganliklari kuzatiladi. D. Miller esa ijtimoiy mu-
nosabatlarning xususiyatiga qarab ehtiyoj, mu-
tanosiblik va tenglik mezonlarini oldinga suradi. 
Milliy va xorijiy olimlarning qarashlarini umum-
lashtirgan holda xulosa qilish mumkinki, oʻzbek 
huquqshunoslari ham adolat va ijtimoiy adolat 
masalalarini huquqning fundamental prinsipi da-
rajasida talqin etib, ularni huquqiy davlatni barpo 
etishning muhim sharti sifatida baholaganlar. Bu 
esa ijtimoiy adolat prinsipini tadqiq etish nafaqat 
nazariy-huquqiy, balki ulkan amaliy-huquqiy aha-
miyatga ega ekanligini isbotlaydi.

Xalqaro huquqda ijtimoiy adolat prinsipi 
fuqarolarning farovonligi, ijtimoiy himoya, meh-
nat munosabatlari va bandlikni taʼminlash kabi 
strategik masalalar bilan uzviy bogʻlanadi aholi-
ning ijtimoiy jihatdan zaif qatlamlari huquqlarini 
taʼminlash hamda gender tengligiga erishish 
bilan bogʻliq munosabatlar doirasida talqin qi-
linadi. Xususan, Xalqaro Mehnat Tashkilotining 
2008-yilda qabul qilingan “Adolatli globallashuv 
uchun ijtimoiy adolat deklaratsiyasi”da ushbu 
prinsip ijtimoiy himoya, mehnat munosabatlari 
va bandlikni taʼminlash kabi strategik masalalar 
bilan uzviy bogʻlanadi (International Labour Or-
ganization, 2008). Birlashgan Millatlar Tashkiloti 
esa ijtimoiy adolat prinsipini inson qadr-qimma-
tini ulugʻlash, tinchlik va barqaror taraqqiyotni 
taʼminlashning asosiy shartlaridan biri sifatida 
eʼtirof etadi (United Nations, 2006). 

Mamlakatimizda ham nogironligi bor 
boʻlgan shaxslarni qoʻllab-quvvatlash borasida 
tizimli islohotlar amalga oshirilmoqda. Xusu-
san, “Nogironligi boʻlgan shaxslarning huquq-
lari toʻgʻrisida”gi Qonunning qabul qilinishi 
hamda Oʻzbekistonning Nogironlar huquqlari 
toʻgʻrisidagi xalqaro konvensiyaga qoʻshilishi 
barcha uchun teng mehnat va turmush sharoitini 
yaratish orqali ijtimoiy adolatni taʼminlash im-
koniyatlarini yanada kengaytirdi.  Oʻzbekistonda 
715 849 nafar fuqaro ijtimoiy nafaqa oluvchi 

sifatida roʻyxatga olingan boʻlib, ularning asosiy 
qismini aynan nogironligi boʻlgan shaxslar tashkil 
etadi. 

Mazkur tadqiqotning asosiy maqsadi – adolat 
va ijtimoiy adolat prinsiplarining farqli jihatlarini 
nazariy-huquqiy doirada tadqiq etishdan iborat 
boʻlib, unda quyidagi vazifalarni hal etish koʻzda 
tutilgan:

– birinchidan, adolat va ijtimoiy adolat prin-
siplarining umumiy mazmun-mohiyatini ochib 
berish;

– ikkinchidan, ijtimoiy adolat prinsipining 
dastlab ijtimoiy, soʻngra huquqiy jihatlarini tahlil 
qilish orqali uning ichki tabiatini yoritish;

– uchinchidan, adolat va ijtimoiy adolat prin-
siplarini subyekt, obyekt hamda qamrov darajasi 
kabi muayyan mezonlar asosida qiyoslab, ular-
ning farqli jihatlarini aniqlash;

– toʻrtinchidan, D. Miller, J. Roulz va F. Hayek 
kabi taniqli olimlarning ijtimoiy adolat konsep-
siyasiga oid turli nazariy yondashuvlarini tanqidiy 
tahlil qilish.

Tadqiqot natijasida isbotlanishi lozim boʻlgan 
markaziy masala – ijtimoiy adolat umumiy adolat 
tushunchasining shunchaki sinonimi emas, balki 
adolat fenomenining jamiyatdagi turli qatlamlar 
oʻrtasidagi munosabatlarda hamda davlat siyosati 
darajasida namoyon boʻluvchi alohida va musta-
qil koʻrinishi ekanligini nazariy jihatdan asoslash-
dan iboratdir. 

Metodlar
Mazkur maqolada adolat va ijtimoiy adolat 

prinsiplari nazariy hamda huquqiy konsepsiya 
sifatida tadqiq etiladi. Mavzuni yoritish davomi-
da, avvalo, adolat tushunchasining aniq mazmuni 
oydinlashtirilib, uning taqsimlovchi, tuzatuvchi, 
protsessual va tarbiyaviy jihatlariga e’tibor qara-
tiladi. Navbatdagi bosqichda esa ijtimoiy adolat 
fenomeni keng va tor ma’nolarda tahlil qilinadi. 
Adolat va ijtimoiy adolat prinsiplari quyidagi 
muayyan mezonlar asosida qiyoslanib, ularning 
farqli jihatlari ochib beriladi:

Birinchi mezon – qamrov doirasi va miqyosi-
ga koʻra;

Ikkinchi mezon – tartibga solish obyektiga 
nisbatan;

Uchinchi mezon – qoʻllanadigan baholash me-
zonlari boʻyicha;

Toʻrtinchi mezon – kutilayotgan pirovard 
natijasiga koʻra;

Beshinchi mezon – davlatning qaysi funksiya-
sini amalga oshirishiga koʻra.

Mazkur mavzuni tadqiq etish jarayonida bir 
qator umumilmiy va maxsus metodlardan foyda-
lanildi. Jumladan, tizimli yondashuv orqali adolat 
va ijtimoiy adolat prinsiplari yaxlit huquqiy 
tizim, huquq sohalari va institutlari kontekstida 
oʻrganildi. Qiyosiy-huquqiy metod yordamida 
mazkur ikki prinsip oʻzaro solishtirilib, ularning 
umumiy hamda oʻziga xos farqli jihatlari aniqlan-
di. Formal-yuridik metod esa adolat va ijtimoiy 
adolat prinsiplarining maxsus huquqiy vositalar 
sifatida Oʻzbekiston qonunchiligida tutgan 
oʻrnini tahlil qilish imkonini berdi. Tadqiqotda 
yetakchi oʻrin tutgan mantiqiy metod natijasida 
mazkur prinsiplar oʻrtasidagi farqlar umum-
lashtirilib, yakuniy nazariy-huquqiy xulosalar 
shakllantirildi. 

Mazkur tadqiqot ishining obyekti – adolat va 
ijtimoiy adolat prinsiplarini amalga oshirish jara-
yonida yuzaga keladigan huquqiy munosabatlar 
tizimi hisoblansa, uning predmeti – adolat va 
ijtimoiy adolat prinsiplarining umumiy mazmuni, 
ularning oʻzaro farqli jihatlari, baholash mezon-
lari hamda davlat va jamiyat munosabatlaridagi 
namoyon boʻlish xususiyatlaridir. 

Natijalar
Mavzuni tadqiq etish asnosida adolat va ijti-

moiy adolat prinsiplari oʻrtasidagi farqli jihatlarni 
bir qator tizimli mezonlar orqali ochib berish 
maqsadga muvo�iqdir. Xususan, mazkur ikki 
konsepsiya quyidagi koʻrsatkichlar boʻyicha bir-
biridan tubdan farq qiladi:

Davlatning amalga oshiradigan funksiyasiga 
koʻra. Adolat prinsipi davlatda huquqni qoʻllash 
faoliyatida va javobgarlikni taʼminlashda xolislik 
hamda qonuniylikni qaror toptirishga xizmat qi-
ladi. Masalan, sud hokimiyati tomonidan aybsizlik 
prezumpsiyasiga qatʼiy rioya etilishi, shaxsning 
aybi qonuniy tartibda isbotlanmaguncha uni 
aybdor deb topmaslik hamda jazo tayinlashda 
qilmishning ogʻirlik darajasi va shaxsning holatini 
inobatga olish bevosita umumiy huquqiy adolat 
talabidir. Ijtimoiy adolat prinsipi esa, asosan, dav-
latning ijtimoiy funksiyasini amalga oshirishga 
qaratilgan boʻlib, inson farovonligini taʼminlash 
va barcha uchun hayotiy imkoniyatlar tengligini 
yaratishga yoʻnaltiriladi. Masalan, davlat tomoni-
dan aholining ijtimoiy himoyaga muhtoj qatlam-
lariga moddiy yordam, subsidiyalar va qonuniy 

imtiyozlar ajratilishi ijtimoiy adolat tamoyilining 
amaliy ifodasi hisoblanadi.

Obyektning qamrov doirasiga koʻra. Adolat 
prinsipining qamrov doirasi kengroq boʻlib, u 
jamiyatning barcha aʼzolari uchun universal 
huquqiy kategoriya hisoblanadi. Masalan, taraf-
lar oʻrtasida tuzilgan shartnoma bir tomonning 
tashabbusi bilan bekor qilinganda, zarar koʻrgan 
tomon foydasiga kompensatsiya undirilishi 
umumiy adolat prinsipining amaldagi ifodasidir. 
Ijtimoiy adolat prinsipining qamrov doirasi esa 
nisbatan torroq boʻlib, u faqat alohida toifadagi 
shaxslar guruhlariga daxldorligi bilan tavsi�la-
nadi. Davlat tomonidan kam taʼminlangan va 
ehtiyojmand oilalarga moddiy va ijtimoiy yordam 
koʻrsatilishi buning yaqqol isbotidir.

Obyektiga koʻra. Adolat prinsipining obyekti 
shaxslarning muayyan huquqiy holati, yaʼni be-
vosita sud muhokamasi, javobgarlikka tortish va 
yetkazilgan zararni qoplash bilan bogʻliq munosa-
batlardir. Ijtimoiy adolat prinsipining obyekti esa 
tizimli ijtimoiy imkoniyatlar, ijtimoiy neʼmatlar, 
aholini himoya qilish hamda umuman ijtimoiy 
sohaga oid keng munosabatlar majmuini qamrab 
oladi. Jumladan, ehtiyojmand oilalar farzand-
lariga oliy taʼlim muassasalarida oʻqish uchun 
imtiyozli grantlar yoki kvotalar taqdim etilishi, 
ishsiz fuqarolarni bepul kasbga qayta tayyorlash 
dasturlarining mavjudligi ijtimoiy adolat prinsipi-
ning obyektiga yaqqol misol boʻla oladi.

Asosiy mezonlari nuqtayi nazaridan. Adolat 
prinsipini baholovchi birlamchi mezonlar nuqtayi 
nazaridan birlamchi mezonlar sifatida xolislik, 
mutanosiblik va qonuniylikni keltirish mumkin. 
Masalan, bir xil huquqiy maqomdagi ikki shaxs 
aynan bir xil huquqbuzarlik sodir etgan taqdirda, 
sud tomonidan ularning ikkalasiga ham mutano-
sib va teng jazo chorasi qoʻllanishi ishning ham 
xolisligini, ham adolatliligini taʼminlaydi. Ijtimoiy 
adolat prinsipining asosiy mezonlari esa resurs-
larni adolatli taqsimlash, imkoniyatlar tengligini 
yaratish va haqiqiy ehtiyojni inobatga olishdan 
iborat. Jumladan, muhtoj oilalarga uy-joy sotib 
olish uchun davlat subsidiyalarining ajratilishi 
aynan haqiqiy ehtiyoj va adolatli taqsimot mezon-
lariga tayanadi.

Kutilayotgan natijasiga koʻra. Adolat prinsipi-
ni amaliyotda toʻgʻri qoʻllash natijasida shaxsning 
buzilgan huquqlari tiklanadi, mavjud huquqiy 
nizo barham topadi, huquqbuzarlik uchun mu-

tanosib jazo berilishi yoki yetkazilgan zararning 
qoplanishi taʼminlanadi. Ijtimoiy adolat prinsipini 
izchil amalga oshirish esa jamiyatda ijtimoiy mu-
vozanat va barqarorlikni kafolatlaydi. Aholining 
zaif qatlamlarini tizimli qoʻllab-quvvatlash orqali 
ijtimoiy davlatning eng oliy vazifasi – jamiyat 
farovonligi va ijtimoiy totuvlikka erishiladi. 

Yuqoridagi mezonlar shuni koʻrsatadiki, 
adolat va ijtimoiy adolat prinsiplari oʻzaro bogʻliq 
boʻlsa-da, ular ayni bir xil tushuncha emas. Adolat 
umumhuquqiy prinsip sifatida har qanday huqu-
qiy munosabatlarda qoʻllanishi mumkin boʻlgan 
universal kategoriyadir. Ijtimoiy adolat prinsipi 
esa koʻp hollarda  jamiyatda mavjud moddiy 
va maʼnaviy neʼmatlar, imkoniyatlar hamda 
himoya mexanizmlarining qay darajada adolatli 
tashkil etilganligini ifodalaydi. Klassik maʼnoda 
adolat koʻproq “Har kimga munosibini berish” 
gʻoyasiga tayansa, ijtimoiy adolat teng sharoit va 
imkoniyatlar yaratish, haqiqiy ehtiyojga qarab 
koʻmak koʻrsatish, tizimli ijtimoiy himoya va bar-
qaror rivojlanish konsepsiyalari bilan birgalikda 
shakllangan. Demak, bu adolat prinsipining indi-
vidual-huquqiy doiradan ijtimoiy-institutsional 
makonga kengayganligini koʻrsatadi.

Mazkur tadqiqot ishini amalga oshirish davo-
mida quyidagi muhim ilmiy va amaliy xulosalarga 
kelindi:

Birinchidan, adolat prinsipi ijtimoiy adolat-
dan farqli ravishda, keng qamrovli umumiy kate-
goriyalar sirasiga kiradi. Ijtimoiy adolat prinsipi 
esa umumiy adolatning maxsus, yaʼni ijtimoiy-hu-
quqiy munosabatlarga moslashgan shakli sifatida 
namoyon boʻladi. Shu bois ushbu ikki prinsipni 
nazariy jihatdan bir-biriga toʻliq tenglashtirish 
ilmiy nuqtayi nazardan toʻgʻri emas. 

Ikkinchidan, ijtimoiy adolat prinsipi bevosita 
ijtimoiy institutlarning faoliyati va ularning 
ishlash mexanizmi bilan bogʻliqdir. Masalan, 
taʼlim tizimida oliy oʻquv yurtlariga kirishda 
barcha uchun teng boshlangʻich imkoniyatlarning 
taʼminlanishi yoki mehnat bozorida munosib ish 
sharoitlarining yaratilishi ushbu prinsipning ja-
miyatda samarali amal qilayotganligidan dalolat 
beradi. 

Uchinchidan, ijtimoiy adolat – bu shunchaki 
tenglik degani emas. Zero, barcha uchun aynan 
bir xil tartib-qoidalarni belgilash orqali jamiyat-
dagi tabiiy va obyektiv tengsizliklarni bartaraf 
etib boʻlmaydi. Masalan, sogʻlom fuqaro bilan  

nogironligi boʻlgan shaxsga aynan bir xil mehnat 
sharoitini taqdim etish formal jihatdan tenglik 
boʻlib tuyulsa-da, aslida imkoniyatlar real teng-
ligiga erishish uchun nogironligi boʻlgan shaxsga 
qoʻshimcha qulayliklar yaratish, alohida ish 
joyini moslashtirish va tizimli ijtimoiy qoʻllab-
quvvatlash choralarini koʻrish talab etiladi. Aynan 
mana shunday yondashuv ijtimoiy adolatning asl 
mazmunini ochib ifodalaydi.

Toʻrtinchidan, mamlakatimiz Konstitutsiyasi-
da ijtimoiy adolat prinsipining qatʼiy mustahkam-
lab qoʻyilganligi, ushbu tushunchaning davlat-
chilik va jamiyat hayotida nafaqat nazariy gʻoya, 
balki oliy darajadagi konstitutsiyaviy-huquqiy 
mezon ekanligidan dalolat beradi. 

Beshinchidan, mazkur mavzuni tadqiq etish 
natijasida adolat va ijtimoiy adolat prinsiplari 
oʻrtasidagi farqli jihatlarni tizimlashtirish maqsa-
dida 5 ta asosiy mezonni oʻz ichiga olgan muallif-
lik modeli ishlab chiqildi. Ushbu model tarkibiga:  
funksional yoʻnalish, tartibga solish obyekti, 
qamrov doirasi boʻyicha, baholash mezonlari va 
kutilayotgan pirovard natija kabi koʻrsatkichlar 
kiritildi.  Ushbu model kelgusida yuzaga kela-
digan ijtimoiy-huquqiy munosabatlarni tahlil 
qilish va ikki prinsipni nazariy-amaliy jihatdan 
farqlashda muhim metodologik asos boʻlib xizmat 
qiladi.

Oltinchidan, tadqiqot jarayonida ijtimoiy 
adolat prinsipining huquqiy tabiatidan kelib 
chiqqan holda yangi mualli�lik yondashuvi ilgari 
surildi. Unga ko‘ra, ijtimoiy adolat prinsipining 
institutsional davomi va maxsus ko‘rinishi bo‘lib, 
uning mazmuni ijtimoiy institutlar vositasida 
insonning munosib hayot kechirishini ta’minlash 
hamda real teng imkoniyatlar yaratishga qaratil-
gan normativ-huquqiy mezon sifatida baholanishi 
lozimligi asoslab berildi. 

Yettinchidan, ijtimoiy adolat prinsipining 
amaliyotga joriy etilishi samaradorligini baholash 
va doimiy monitoring qilish uchun quyidagi ti-
zimli indikatorlar majmuiga tayanish taklif etildi:

– taqdim etilayotgan ijtimoiy yordamning 
manzilliligi va aniq yoʻnaltirilganligi;

– ijtimoiy himoya va sugʻurta tizimining aholi 
oʻrtasidagi qamrov darajasi;

–  sifatli tibbiy xizmatlardan foydalanish im-
koniyatining mavjudligi;

–  oliy va professional taʼlim olish imkoniyat-
larining tengligi.

Yuqoridagi indikatorlarning amaliyotga tatbiq 
etilishi natijasida ijtimoiy adolat prinsipining 
samaradorligiga erishish va uni baholay olish 
imkoniyati yaratilishi koʻzda tutilgan.

Muhokama
Mavzuni tahlil qilish jarayonida adolat va 

ijtimoiy adolat prinsiplari oʻrtasidagi asosiy farq 
ularning qoʻllanish miqyosi va darajasida ekanligi 
namoyon boʻldi. Demak, umumiy adolat – huquq 
subyektlariga munosib munosabatda boʻlish, 
yuzaga kelgan huquqiy ziddiyatlarni xolisona hal 
etish hamda sodir etilgan huquqbuzarlik uchun 
jazo chorasining mutanosibligini taʼminlashga 
qaratilgan. Ijtimoiy adolat esa bevosita jamiyat, 
davlat va shaxs munosabatlarini tartibga soluvchi 
institutsional tushuncha sifatida tavsi�lanadi.

D. Millerning ijtimoiy adolatni ehtiyoj, tenglik 
va mutanosiblik mezonlari bilan bogʻlagan holda 
tushuntirishi, bizningcha, eng asosli ilmiy yonda-
shuvlardan biridir. Negaki, ijtimoiy adolat barcha 
holatlar uchun yagona va universal mezonni 
qo‘llashni emas, balki mavjud ijtimoiy munosa-
batning mazmun-mohiyatiga mos ravishda eng 
maqbul baholash mezonini tanlashni talab qiladi. 
Shu oʻrinda F. Hayekning ijtimoiy adolat prinsi-
piga nisbatan bildirgan tanqidiy �ikrlarini ham  
inkor etib boʻlmaydi. Chunki uning yondashuvi 
“ijtimoiy adolat” niqobi ostida davlatning asossiz 
aralashuviga yoʻl qoʻymaslik uchun ushbu tu-
shunchaning aniq huquqiy chegaralari va mezon-
larini qatʼiy belgilab olish zarurligini koʻrsatadi. 

Toʻplangan nazariy manbalar va amaliyot 
tahlili doirasida sohada bir qator tizimli ilmiy-na-
zariy va amaliy muammolar mavjudligi aniqlandi: 

Birinchi muammo – ijtimoiy adolatni 
oʻlchash mezonlarining qonunchilikda aniq bel-
gilanmaganligi va buning metodologik jihatdan 
murakkabligi. Xususan, qanday vaziyatda ehtiyoj 
mezoni, qanday holda tenglik mezoni va muno-
siblik mezoni ustuvor ahamiyatga ega boʻlishi 
lozimligining huquqiy chegaralari aniq emas. 

Ikkinchi muammo – adolat va ijtimoiy adolat 
prinsiplarining amaliyotda va qonun ijodkorligi-
da koʻp hollarda sinonim sifatida notoʻgʻri talqin 
qilinishi. Ayrim ilmiy va ommabop matnlarda 
ushbu ikki tushunchaning qorishtirib yuborilishi 
ularning asl mazmunini noaniqlashtiradi. Bu 
esa, oʻz navbatida, huquqni qoʻllash amaliyotida 
boʻshliqlar va kollizion normalarning yuzaga keli-
shiga zamin yaratadi. 

Uchinchi muammo – ijtimoiy adolatni 
taʼminlash va iqtisodiy samaradorlik oʻrtasidagi 
optimal muvozanatni bir maromda ushlab turish 
zarurati. Davlat tomonidan ijtimoiy adolatni 
qaror toptirish maqsadida qoʻshimcha kafolatlar, 
subsidiyalar, imtiyozlar va keng qamrovli ijtimoiy 
dasturlarning joriy etilishi tabiiy holdir. Biroq 
ushbu populistik xavfga ega choralar davlatning 
real iqtisodiy imkoniyatlari, byudjet barqarorligi 
va boshqaruv samaradorligi bilan bevosita ham-
qadamlikda muvo�iqlashtirilishi shart. 

Adolat va ijtimoiy adolat prinsiplarining il-
miy-huquqiy chegarasi xususida soʻz yuritilganda, 
adolat prinsipi – barcha huquq sohalarida amal 
qiluvchi umumhuquqiy kategoriya ekanligini 
taʼkidlash lozim. U fuqarolik huquqida yetkazil-
gan zararning o‘rnini qoplash, jinoyat huquqida 
jazoning mutanosibligi, mehnat huquqida xodim 
va ish beruvchining buzilgan huquqlarini tiklash, 
protsessual huquqda esa sudning xolisligi va 
tenglik prinsipi ko‘rinishida namoyon bo‘ladi. 

Ijtimoiy adolat esa asosan konstitutsiyaviy 
huquq, ijtimoiy taʼminot huquqi, mehnat huquqi 
va davlat boshqaruvi bilan bogʻliq jarayonlarni 
oʻz ichiga oladi. Mazkur prinsip davlat zimma-
siga taʼlim, sogʻliqni saqlash, ijtimoiy himoya va 
munosib mehnat sharoitlarini yaratish, umuman 
olganda, inson farovonligi va munosib turmush 
darajasi uchun barchaga teng boshlangʻich imko-
niyatlar taqdim etish majburiyatini yuklaydi.

Ijtimoiy adolat prinsipining mazmunini aniq-
lashda D. Miller, J. Roulz va F. Hayekning nazariy 
qarashlari oʻrtasida jiddiy konseptual farqlar 
koʻzga tashlanadi. Xususan, J. Roulz ijtimoiy ado-
latni davlat va ijtimoiy institutlar faoliyatini baho-
lovchi fundamental mezon sifatida ko‘rgan bo‘lsa, 
D. Miller adolatning yagona va universal o‘lchovi 
yo‘qligini ta’kidlaydi. Millerning �ikricha, ijtimoiy 
munosabatlarning turi va xususiyatidan kelib 
chiqib, uchta asosiy mezondan (ejtiyoj, tenglik va 
mutanosiblik) biri qo‘llanishi lozim. 

Firkrimizcha, bugungi kundagi murakkab 
ijtimoiy-huquqiy munosabatlarni tahlil qilishda 
Millerning qarashlari Roulzning yondashuviga 
nisbatan yuqoriroq amaliy ahamiyatga ega. Zero, 
sog‘liqni saqlash, mehnat yoki ijtimoiy himoya 
sohalarining barchasiga yagona, universal adolat 
mezonini tatbiq etish kutilgan samarani bermay-
di. Demak, zamonaviy bosqichda ijtimoiy adolatni 
to‘g‘ri anglash uchun J. Roulzning institutsional 

yondashuvi va D. Millerning differensial mezonla-
rini o‘zaro uyg‘unlashtirish maqsadga muvo�iqdir. 

Ushbu ikki prinsip oʻrtasidagi farqni AQSH 
sud amaliyoti mashhur pretsedent – AQSH Oliy 
sudining 1954-yildagi “Braun Topika taʼlim 
kengashiga qarshi” ishi misolida yaqqol koʻrish 
mumkin. Ushbu davrgacha AQSH davlat maktab-
larida o‘quvchilarni irqiy belgisiga ko‘ra ajratish 
amaliyoti mavjud bo‘lgan. Oliy sud maktablardagi 
irqiy kamsitish tizimi AQSH Konstitutsiyasiga 
kiritilgan 14-tuzatishdagi “qonun oldida teng 
himoyalanish” qoidasiga zid ekanligini belgiladi. 

Mazkur ishda umumiy adolat prinsipi muay-
yan da’vogarlar (qora tanli bolalar)ning ta’lim 
olishdagi buzilgan huquqlarini tiklash, sudda 
tenglik va xolislik mezonlarini qo‘llash orqali na-
moyon bo‘ldi. Ijtimoiy adolat prinsipi esa ushbu 
individual nizo doirasidan chiqib,  butun maorif 
tizimidagi tizimli tengsizlik va kamsitishlarni bar-
taraf etishga, jamiyatda ta’lim olish imkoniyatlari 
tengligini ta’minlashga qaratildi (Brown v. Board 
of Education of Topeka, 347 U.S. 483, 1954). 

Shu bilan birga, mazkur sud pretsedenti shuni 
isbotladiki, faqatgina sud qarorining o‘zi jami-
yatdagi mavjud chuqur ijtimoiy tengsizliklarni 
to‘liq bartaraf eta olmaydi. Keyingi yillarda ham 
AQSHda aholining yashash hududi, taʼlim sifati 
va iqtisodiy sharoitlar bilan bogʻliq tengsizliklar 
saqlanib qolganligi, ijtimoiy adolatni nafaqat sud 
hokimiyati qarorlari, balki davlat siyosati daraja-
sidagi kompleks chora-tadbirlar orqali taʼminlash 
zarurligini koʻrsatib berdi. 

Xulosa
Olib borilgan tadqiqot natijalari doirasida 

quyidagi ilmiy va amaliy xulosalarga kelindi:
Birinchidan, adolat va ijtimoiy adolat prin-

siplari oʻzaro uzviy bogʻliq va bir-birini toʻldirib 
tursa-da, mazmun-mohiyatiga koʻra farqli katego-
riyalar hisoblanadi. Adolat umumhuquqiy prinsip 
sifatida shaxsga munosib munosabatda boʻlishni, 
qonun ustuvorligi, xolislik va javobgarlikning 
mutanosibligini taʼminlashga qaratilgan. Ijtimoiy 
adolat prinsipi esa umumiy adolatning davlat va 
jamiyat munosabatlarini muvozanatlashtiruvchi 
hamda aholi oʻrtasida ijtimoiy barqarorlikni 
taʼminlovchi maxsus shaklidir. 

Ikkinchidan, ijtimoiy adolat fenomenini faqat-
gina formal tenglik sifatida talqin etib boʻlmaydi. 
U hayotiy imkoniyatlarning real tengligiga 
erishish, alohida koʻmakka muhtoj qatlamlar-

ni maqsadli qoʻllab-quvvatlash, inson uchun 
munosib farovonlik darajasini yaratish va bu 
yoʻldagi mavjud tizimli toʻsiqlarni kamaytirishga 
yoʻnaltirilgandir. 

Tadqiqot yakunlari yuzasidan qonunchilik va 
huquqni qoʻllash amaliyotini takomillashtirishga 
qaratilgan quyidagi takli�larni ilgari surish mum-
kin:

1. Ilmiy va normativ-huquqiy manbalarda 
“adolat” va “ijtimoiy adolat” prinsiplarini sinonim 
sifatida qoʻllash amaliyotidan voz kechish, bunda 
adolat prinsipini – umumiy, ijtimoiy adolat prin-
sipini esa maxsus prinsip sifatida kvali�ikatsiya 
qilish maqsadga muvo�iq.

2. Ijtimoiy adolat prinsipi yuzasidan milliy 
milliy konseptual asoslarni ishlab chiqish va unda 
prinsipning aniq oʻlchov mezonlarini mustah-
kamlash lozim. Bu mezonlar qatoriga haqiqiy eh-
tiyojni xolis baholash, boshlangʻich imkoniyatlar 
tengligi, kafolatlangan ijtimoiy himoya va inson 
farovonligi koʻrsatkichlarini kiritish zarur. 

3. Qonun loyihalarini ishlab chiqish jarayo-
nida mazkur loyihaning ijtimoiy adolat prinsipiga 
muvo�iqligini va jamiyat farovonligiga taʼsirini 
baholash tizimini yoʻlga qoʻyish lozim.

4. Ijtimoiy nafaqalar va moddiy yordamlar 
taqsimlanishini umumiy roʻyxatlar asosida 
emas, balki oilaning real daromadlari, tarkibi, 
nogironlik mavjudligi, ishsizlik darajasi va 
yashash hududining iqtisodiy xususiyatlari kabi 
qatʼiy mezonlar asosida, shaffof tarzda amalga 
oshirish zarur. Buning uchun “Yagona elektron 
ijtimoiy reyestr” axborot tizimi maʼlumotlari 
muntazam ravishda avtomatik yangilanib bori-
shi darkor.

5. Qonun loyihalari va davlat das-
turlari qabul qilinishidan avval, ularning 
kambagʻallikni qisqartirish, nogironligi boʻlgan 
shaxslar, xotin-qizlar, yoshlar hamda kam 
taʼminlangan oilalar manfaatlariga taʼsirini 
oldindan baholovchi majburiy ekspertiza insti-
tutini tashkil etish lozim. 

Umumiy xulosa sifatida taʼkidlash joizki, ado-
lat prinsipi – har bir subyektga munosibini taq-
dim etish va jamiyatda qonuniylik muhitini barpo 
etish poydevori  boʻlsa, ijtimoiy adolat prinsipi 
– shaxsning real holati va ehtiyojlarini inobatga 
olgan holda, ijtimoiy neʼmatlarni oqilona taqsim-
lash orqali jamiyatda tinchlik, ijtimoiy totuvlik va 
umumfarovonlikka erishishning oliy kafolatidir. 

